
Cefndir yr ymgynghoriad 
 

1. Gwnaeth rhaglen Llywodraeth Cymru i wella hygyrchedd cyfraith Cymru ymrwymo'r 

Llywodraeth i nifer o brosiectau i geisio mynd i'r afael â phroblemau gyda 

chymhlethdod y gyfraith a chyflwr anhrefnus ein llyfr statud anferth a gwasgarog. 

Caiff y problemau eu hachosi nid yn unig gan y swm enfawr o ddeddfwriaeth ond 

hefyd oherwydd bod y ddeddfwriaeth honno wedi ei diwygio, ei hailddiwygio a'i hail-

wneud mewn ffyrdd anghyson dros amser. Gall tynnu darpariaethau diangen o'r llyfr 

statud helpu i'w "dacluso" ac mae diwygio darpariaethau fel nad ydynt yn gymwys 

mwyach mewn perthynas â Chymru yn helpu i ddarparu eglurder ynghylch pa 

gyfreithiau sy'n berthnasol i Gymru.  

 

2. Yn hytrach nag aros am Fil addas sy'n ymdrin â newidiadau eraill i'r maes hwnnw o'r 

gyfraith, gellir cyflwyno Bil sydd, yn syml, yn diddymu neu'n datgymhwyso 

darpariaethau deddfwriaethol o unrhyw ran o'r llyfr statud. Yn draddodiadol gelwir 

Bil o'r fath yn 'Fil Cyfraith Statud (Diddymiadau)’. Mae'r math hwn o Fil yn helpu i 

wella hygyrchedd cyfraith Cymru drwy foderneiddio a symleiddio'r gyfraith, gan 

leihau maint y llyfr statud a’i wneud yn haws ei ddeall. 

 

Diben yr ymgynghoriad 
 

3. Cynhaliodd Llywodraeth Cymru ymgynghoriad ar fersiwn ddrafft o Fil Cyfraith Statud 

(Diddymiadau) (Cymru): 

 

a. yn gyntaf, mewn perthynas â'r cynigion unigol yn y Bil, i ddeall a oedd y 

diddymiadau'n ddefnyddiol, ac a oedd ganddynt unrhyw ganlyniadau penodol yr 

oedd angen eu hystyried;  

 

b. yn ail, i wirio a oedd yna unrhyw ddarpariaethau eraill a oedd yn addas i'w 

diddymu yn y Bil hwn neu mewn Bil Cyfraith Statud (Diddymiadau) ar gyfer 

Cymru yn y dyfodol. 

 

Ymatebion i'r ymgynghoriad 
 

4. Cynhaliwyd yr ymgynghoriad rhwng 7 Hydref 2022 a 6 Ionawr 2023, ac roedd ar gael 

ar dudalennau ymgynghori Llywodraeth Cymru yn llyw.cymru. Tynnwyd sylw 

rhanddeiliaid hysbys sydd â diddordeb yn hygyrchedd y gyfraith ato, yn ogystal â'r 

rhai â diddordeb posibl mewn elfennau penodol o'r cynigion. Cafodd y rhanddeiliaid 

posibl eu hatgoffa’n rheolaidd o ddyddiad cau'r ymgynghoriad. 

 

5. Cafwyd cyfanswm o 8 ymateb: 2 drwy'r ffurflen ymgynghori ar-lein a'r gweddill drwy 

e-bost. Dyma gan bwy y cafwyd yr ymatebion: 

• Pum ymateb gan neu ar ran sefydliadau: 

o Comisiynydd Plant Cymru  

o Y Gymdeithas Mannau Agored 

o Awdurdod Parc Cenedlaethol Arfordir Penfro 

o Comisiwn Brenhinol Henebion Cymru 

o Y Sefydliad Cynllunio Trefol Brenhinol yng Nghymru (RTPI Cymru) 

 

• Tri ymateb gan unigolion mewn rhinwedd bersonol: 

o Mr a Mrs Filce 

o Anne Kasica 

o unigolyn a ofynnodd i’w ymateb a'i fanylion aros yn ddienw  

 

6. Atebodd dau o'r ymatebwyr y rhan fwyaf neu bob un o’r cwestiynau, ond ni wnaeth y 

rhan fwyaf o’r ymatebwyr ond rhoi sylwadau am un neu ddau o faterion a oedd o 

ddiddordeb iddynt. 

 

7. Roedd un o'r ymatebwyr unigol preifat yn gwrthwynebu'r holl gynigion - er na roddodd 

resymau dros sawl un o'i ymatebion, mae rhai o'i bryderon yn ymwneud â'i ganfyddiad 

nad yw Llywodraeth Cymru yn diogelu tir gwledig a chefn gwlad. Roedd y rhan fwyaf 

o'r ymatebwyr yn cefnogi'r cynigion, gan roi sylwadau weithiau am y dull drafftio sy'n 

cael ei ddilyn. 

 

8. Roedd rhai awgrymiadau’n ymwneud â materion drafftio neu fân faterion technegol 

ac mae'r rhain wedi cael eu hystyried ymhellach. Roedd rhai o sylwadau’r ymatebwyr 

yn ymwneud â materion polisi ehangach a thynnwyd sylw swyddogion polisi 

perthnasol Llywodraeth Cymru at y rhain. 

 

9. Rydym yn ddiolchgar i bawb a wnaeth ystyried yr ymgynghoriad yn ogystal â'r rhai a 

roddodd o’u hamser i ymateb. 

 

Nodyn ar y dadansoddiad o’r ymatebion 
 

10. Diben yr adroddiad hwn yw rhoi trosolwg o'r ymatebion a gafwyd i'r ymgynghoriad yn 

hytrach na nodi’n fanwl bob pwynt a godwyd gan yr ymatebwyr.  

 

11. Mae'r adroddiad yn dilyn strwythur yr ymgynghoriad, ac mae rhai materion wedi eu 

grwpio gyda'i gilydd yn yr adroddiad hwn oherwydd y nifer cyfyngedig o ymatebion a 

gafwyd a materion a godwyd.  

 

Crynodeb o'r ymatebion i'r ymgynghoriad 
 

Byrddau Datblygu Gwledig  
 

12. Mae'r Bil Drafft yn diwygio Deddf Amaethyddiaeth 1967 (Deddf 1967) i ddatgymhwyso, 

mewn perthynas â Chymru, y darpariaethau sy'n ymwneud â Byrddau Datblygu 

Gwledig. Nid oes Byrddau wedi eu sefydlu yng Nghymru o dan Ddeddf 1967. Mae'r Bil 

hefyd yn diwygio cyfeiriadau at Ddeddf 1967 yn Neddf Llywodraeth Leol (Cymru) 1994 

a Deddf Llywodraeth Cymru 2006. 

 

13. Gofynnwyd am farn ar y diwygiadau arfaethedig i Ddeddf 1967, a chafwyd tri ymateb: 

roedd un ymatebydd, RTPI Cymru, yn cefnogi'r cynnig ac roedd un ymatebydd yn ei 

wrthwynebu. Nododd Mr a Mrs Filce fater posibl ynghylch eglurder y dull drafftio a 

gwnaethant godi cwestiwn ynghylch cwmpas daearyddol y ddeddfwriaeth bresennol. 

 

Ardaloedd parthau menter  
 

14. Mae'r Bil Drafft yn diwygio Atodlen 32 i Ddeddf Llywodraeth Leol, Cynllunio a Thir 

1980 (Deddf 1980) i ddatgymhwyso’r darpariaethau hyn mewn perthynas â Chymru. 

Effaith hyn yw dileu pŵer Gweinidogion Cymru i ddynodi parthau menter o dan 

Ddeddf 1980. Mae’r Bil hefyd yn gwneud diwygiadau canlyniadol i Ddeddf 

Llywodraeth Leol (Cymru) 1994 a Deddf Cartrefi Symudol (Cymru) 2013. 

 

15. Gofynnwyd am farn ar unrhyw ganlyniadau yn sgil y diwygiadau hyn. Roedd RTPI 

Cymru yn cefnogi'r newid heb roi sylw, nid oedd un ymatebydd yn cytuno y dylid 

gwneud y newidiadau a chyfeiriodd Mr a Mrs Filce at fater posibl ynghylch y modd yr 

oedd y Bil wedi ei ddrafftio. Cododd eu pryderon oherwydd y ffordd yr ymdriniwyd â 

diwygiadau cynharach yn legislation.gov.uk, rhywbeth sydd bellach wedi ei gywiro. 

 

Ymddiriedolaethau gweithredu tai  
 

16. Mae'r Bil Drafft yn diwygio Rhan 3 o Ddeddf Tai 1988 (Deddf 1988) fel y byddai'r 

darpariaethau sy'n ymwneud ag ymddiriedolaethau gweithredu tai yn berthnasol 

mewn perthynas â Lloegr yn unig.  

 

17. Gofynnwyd am farn ar unrhyw ganlyniadau yn sgil y diwygiadau hyn. Roedd dau 

ymatebydd yn cefnogi'r newidiadau, ac roedd un yn eu gwrthwynebu. Ni nodwyd 

unrhyw ganlyniadau yn sgil y diddymiadau yn yr ymatebion i'r ymgynghoriad.  

 

Cynlluniau lleol a chynlluniau strwythur: trefniadau trosiannol 
 

18. Mae’r Bil Drafft yn diddymu trefniadau trosiannol a ddisbyddwyd mewn perthynas â 

chynlluniau lleol a chynlluniau strwythur (sy’n rhan o’r system gynllunio) yn Neddf 

Cynllunio Gwlad a Thref 1990, Deddf Llywodraeth Leol (Cymru) 1994 a Deddf 

Cynllunio 2008. 

 

19. Cafwyd tri ymateb i'r cwestiwn ynghylch a ellid diddymu'r trefniadau trosiannol nawr: 

roedd RTPI Cymru a Mr a Mrs Filce yn cefnogi hynny, tra oedd un ymatebydd yn 

anghytuno â'r diddymiad.  

 

20. Gwnaeth Mr a Mrs Filce awgrymiadau ar gyfer geiriad y Bil Drafft yn ogystal â gwneud 

sylwadau ehangach ynghylch awdurdodau cynllunio penodol. Mynegodd yr ymatebydd 

arall a roddodd sylwadau am y cwestiwn hwn bryderon na fyddai'r rhai sy'n byw yn 

ardaloedd awdurdodau cynllunio yng Nghymru yn ymwybodol o newidiadau. 

 

21. Pan agorwyd yr ymgynghoriad ar y Bil Drafft, roedd gan ddau awdurdod cynllunio 

gynlluniau datblygu unedol (rhywbeth sy'n cael ei esbonio yn y papur ymgynghori). Ers 

hynny, mae Sir y Fflint bellach wedi mabwysiadu cynllun datblygu lleol, gan adael 

Wrecsam fel yr awdurdod olaf sydd â chynllun datblygu unedol. 

Polisïau ynni mewn cynlluniau datblygu  
 

22. Mae Rhan 5 o'r Atodlen i'r Bil Drafft yn diwygio Deddf Cynllunio ac Ynni 2008 fel na 

fydd yn berthnasol mwyach mewn perthynas â Chymru, ac yn gwneud diwygiadau 

canlyniadol i Ddeddf Cynllunio (Cymru) 2015 a Deddf Llywodraeth Leol ac Etholiadau 

(Cymru) 2021. 

 

23. Cafwyd tri ymateb: awgrymodd RTPI Cymru fod y diwygiad yn un synhwyrol, 

mynegodd ymatebydd dienw bryderon ynghylch cael gwared ar fesurau diogelu tir 

gwledig, ac amlygodd y trydydd ymatebydd faterion ehangach yn ymwneud ag OFGEM 

a thrwyddedu ond ni wnaeth unrhyw sylwadau uniongyrchol am y modd yr oedd y Bil 

wedi ei ddrafftio. 

 

Y drosedd o dynnu ymaith bridd heb gydsyniad  
 

24. Mae'r Bil yn datgymhwyso Deddf Tir Amaethyddol (Symud Ymaith Bridd Arwyneb) 

1953 (Deddf 1953) mewn perthynas â thir yng Nghymru, fel nad yw'r drosedd o dynnu 

ymaith uwchbridd heb gydsyniad yn berthnasol yng Nghymru mwyach. 

 

25. Rhoddodd pedwar ymatebydd i'r ymgynghoriad farn ar y cynnig hwn: roedd tri ymateb 

yn cytuno na ddylai Deddf 1953 fod yn berthnasol yng Nghymru mwyach, ac roedd un 

yn erbyn datgymhwyso'r Ddeddf mewn perthynas â Chymru.  

 

26. Cytunodd Comisiwn Brenhinol Henebion Cymru â'r cynigion ar y sail bod yna “gamau 

eraill y gellir eu cymryd i gyflawni'r un diben”. Roedd yr ymatebydd nad oedd yn 

cytuno â'r cynigion o'r farn y byddai hyn yn dileu darpariaethau diogelu ar gyfer 

ardaloedd o harddwch naturiol eithriadol. 

 

27. Roedd Mr a Mrs Filce yn credu y gallai’r newidiadau arwain at ganlyniadau ar gyfer 

"tir BMV" (tir gorau a mwyaf amlbwrpas), gan ddod i'r casgliad y “dylai’r amddiffyniad 

a oedd yn cael ei ddarparu o’r blaen o dan y Ddeddf hon gael ei ddarparu nawr drwy 

ehangu cylch gwaith dosbarthiad tir amaethyddol Llywodraeth Cymru i lenwi’r 

bwlch”. 

 

Ad-drefnu llywodraeth leol  
 

28. Mae Rhan 7 o'r Atodlen i'r Bil Drafft yn diddymu darpariaethau nad oes eu hangen 

mwyach mewn perthynas ag: 

a. Pwyllgorau gwasanaethau cymdeithasol 

b. Corff Gweddilliol Cymru, ac 

c. Cynlluniau datganoli a chydweithio. 

 

29. O ran y cynigion ar gyfer pwyllgorau gwasanaethau cymdeithasol, roedd un 

ymatebydd yn cytuno ac un yn anghytuno, heb roi unrhyw sylwadau pellach. 

 

30. Gan gytuno y dylid diddymu’r darpariaethau a ddisbyddwyd mewn perthynas â Chorff 

Gweddilliol Cymru, roedd Mr a Mrs Filce yn fodlon “cyhyd â bod holl drefniadau TUPE 

wedi eu cyflawni’n llawn” (ystyr TUPE yw ‘Trosglwyddo Ymgymeriadau (Diogelu 

Cyflogaeth)’). Nid oedd ail ymatebydd yn cytuno â'r diddymiadau arfaethedig. 

 

31. Roedd Mr a Mrs Filce yn credu y dylid ceisio barn awdurdodau lleol i ganfod unrhyw 

resymau pam na ddylid gwneud y diwygiadau mewn perthynas â'r Corff Gweddilliol. 

Tynnwyd sylw holl gynghorau sir a chynghorau bwrdeistref sirol Cymru a Chymdeithas 

Llywodraeth Leol Cymru, ymhlith eraill, at yr ymgynghoriad. 

 
32. Cytunodd un ymatebydd â'r cynigion i ddiddymu darpariaethau a ddisbyddwyd yn 

ymwneud â datganoli (“decentralisation”) a chydweithio, ac roedd un yn anghytuno. 

Eto, roedd Mr a Mrs Filce o'r farn mai mater i awdurdodau lleol oedd gwneud 

sylwadau am y cynigion, a mynegodd yr ymatebydd arall bryder nad oedd 

Llywodraeth Cymru yn ymwybodol o ganlyniadau tymor hir diwygio a diddymu 

darpariaethau. 

 

Datganiadau o anghenion addysgol arbennig  
 
33. Mae'r Bil Drafft yn diwygio adran 5 o Ddeddf Personau Anabl (Gwasanaethau, 

Ymgynghori a Chynrychioli) 1986 (Deddf 1986) i adlewyrchu'n llawn y ffaith nad yw 

awdurdodau lleol yng Nghymru, fel y mae’r ddarpariaeth honno ar hyn o bryd, yn 

ddarostyngedig i'r ddyletswydd i gynnal asesiadau oddi tani. Mae hyn oherwydd 

newidiadau i'r gyfraith yn ymwneud â darparu addysg i bobl yng Nghymru sydd ag 

anghenion dysgu ychwanegol. Mae'r newidiadau hynny'n golygu nad oes gan neb yng 

Nghymru ddatganiad o dan Ddeddf Addysg 1981, Deddf Addysg 1993 na Deddf Addysg 

1996. Yng Nghymru, mae asesiadau nawr yn cael eu cynnal o dan adrannau 19 ac 21 o 

Ddeddf Gwasanaethau Cymdeithasol a Llesiant (Cymru) 2014. Mae'r Bil hefyd yn 

gwneud diwygiadau canlyniadol i Ddeddf Addysg 1996 a Deddf 2014. 

 

34. Cafwyd tri ymateb i’r rhan hon o’r ymgynghoriad: Mr a Mrs Filce, Comisiynydd Plant 

Cymru ac ymatebydd dienw. 

 

35. Cododd Comisiynydd Plant Cymru bryder y gallai'r newidiadau “olygu y bydd llai o 

rwymedigaeth ar awdurdodau lleol yng Nghymru i asesu anghenion unigolion ac y 

bydd yn haws i awdurdodau lleol beidio â chynnal asesiadau ar sail eu crebwyll eu 

hunain yn hytrach nag asesu oherwydd dyletswydd statudol”. Yn dilyn yr 

ymgynghoriad, mae swyddogion y Comisiynydd Plant wedi dynodi eu bod yn fodlon â'r 

cynigion, ar y sail eu bod yn golygu y bydd y gyfraith yn adlewyrchu'r system 

asesiadau bresennol yn well, ac y byddant yn gwella eglurder.  

 

36. Roedd yr ymatebydd dienw o'r farn bod yna angen parhaus am ddarpariaethau Deddf 

1986, a phe bai adran 5 yn cael ei datgymhwyso dylid ei chynnal dros dro mewn 

perthynas ag unrhyw bobl sy’n dal i fod â datganiad a roddwyd o dan Ddeddf Addysg 

1996. Ni roddwyd unrhyw resymau. 

 

37. Awgrymodd Mr a Mrs Filce mai lle awdurdodau addysg lleol oedd cynghori ar hyn, ac 

ni wnaethant gynnig unrhyw farn eu hunain. 

Byrddau Cynllunio Parciau Cenedlaethol  
 

38. Mae Rhan 9 o'r Atodlen i'r Bil Drafft yn diwygio Deddf yr Amgylchedd 1995 i ddiddymu 

darpariaethau diangen sy'n ymwneud â byrddau cynllunio ar y cyd a byrddau cynllunio 

arbennig ar gyfer Parciau Cenedlaethol yng Nghymru. 

 

39. Cafwyd tri ymateb i’r rhan hon o’r ymgynghoriad: roedd dau ymateb yn cytuno, gan 

gynnwys ymateb Awdurdod Parc Cenedlaethol Arfordir Penfro, ac roedd un yn 

anghytuno â'r cynigion. Ni chododd Awdurdod Parc Cenedlaethol Arfordir Penfro 

unrhyw bryderon ond nododd y byddai am wneud sylw pellach ar y Bil pe bai'n cael ei 

gyflwyno i'r Senedd. 

 

40. Gwnaeth Mr a Mrs Filce bwyntiau yn ymwneud â chwmpas daearyddol y darpariaethau 

sy'n cael eu diwygio. 

 

Awdurdod Datblygu Cymru  
 

41. Diddymwyd Awdurdod Datblygu Cymru yn 2006 a throsglwyddwyd ei swyddogaethau i 

Weinidogion Cymru. O ganlyniad, mae'r Bil Drafft yn cynnig diddymu Deddf Diwydiant 

1979 ynghyd â darpariaethau a ddisbyddwyd yn Neddf Awdurdod Datblygu Cymru 

1997 a Deddf Llywodraeth Cymru 1998. 

 

42. Roedd un ymatebydd yn cefnogi'r cynnig hwn, ac roedd un yn ei wrthwynebu. Ni 

ddarparwyd unrhyw sylwadau pellach gan ymatebwyr am y cynnig hwn. 

 

Bwrdd Datblygu Cymru Wledig  
 

43. Mae'r Bil Drafft yn mynd i'r afael â gweddill y darpariaethau a ddisbyddwyd yn Neddf 

Datblygu Cymru Wledig 1976 drwy ddiddymu'r Ddeddf honno yn ei chyfanrwydd. Mae'n 

gwneud diwygiadau cysylltiedig i Ddeddf Llywodraeth Cymru 1998. 

 

44. Roedd un ymatebydd yn cefnogi'r cynnig hwn, ac roedd un yn ei wrthwynebu. Ni 

ddarparwyd unrhyw sylwadau pellach gan ymatebwyr am y cynnig hwn ac ni nodwyd 

unrhyw ganlyniadau. 

 

Awdurdod Tir Cymru  
 

45. Cafodd swyddogaethau Awdurdod Datblygu Cymru eu trosglwyddo, a daethpwyd â 

gweithrediad yr Awdurdod Tir i ben, drwy Ddeddf Llywodraeth Cymru 1998. Mae'r Bil 

Drafft yn diwygio Deddf 1998 i ddileu darpariaethau cysylltiedig nad oes eu hangen 

mwyach. 

 

46. Roedd un ymatebydd yn cefnogi'r cynnig hwn, ac roedd un yn ei wrthwynebu. Ni 

ddarparwyd unrhyw sylwadau pellach gan ymatebwyr am y cynnig hwn. 

Hawliau tramwy cyhoeddus sydd heb eu cofnodi  
 

47. Mae Rhan 13 o’r Atodlen i’r Bil Drafft yn diwygio adrannau 53 i 56 o Ddeddf Cefn 

Gwlad a Hawliau Tramwy 2000 (Deddf 2000) fel y bydd y darpariaethau hynny’n 

gymwys o ran tir yn Lloegr yn unig. Nid yw'r darpariaethau hynny wedi eu cychwyn, 

felly mae'r diddymiad hwn yn golygu na fydd hi mwyach yn bosibl dwyn i rym y 

dyddiad cau (1 Ionawr 2026) ar gyfer cynnwys llwybrau troed hanesyddol a llwybrau 

ceffylau ar fapiau diffiniol, ac na fydd modd diddymu hawliau tramwy penodol sydd 

heb eu cofnodi erbyn y dyddiad cau a nodir yn Neddf 2000.  

 

48. Croesawodd pedwar ymatebydd y cynnig i ddiwygio adrannau 53 i 56 o Ddeddf Cefn 

Gwlad a Hawliau Tramwy 2000 i fod yn gymwys o ran Lloegr yn unig. Y rhai a oedd yn 

cytuno oedd Comisiwn Brenhinol Henebion Cymru, Awdurdod Parc Cenedlaethol 

Arfordir Penfro, y Gymdeithas Mannau Agored a Mr a Mrs Filce. 

 

49. Croesawodd y Gymdeithas Mannau Agored y cynnig ond cyfeiriodd at hepgoriad posibl 

yn y ddeddfwriaeth ddrafft a gwnaeth awgrymiadau drafftio eraill.  

 

50. Roedd dau o'r ymatebwyr yn anghytuno. Roedd Anne Kasica o'r farn y dylai Cymru 

osod dyddiad cau ar gyfer cofnodi hawliau tramwy. Roedd hi o'r farn bod yna 

ganlyniadau yn sgil y cynigion sy'n haeddu ystyriaeth bellach: 

 

Un o'r pethau pwysicaf yn y gyfraith yw sicrwydd. Nid yw’n iawn bod pobl sy’n 

[prynu] eiddo, gan gredu ei fod yn rhydd o hawliau tramwy o unrhyw fath, yn 

gallu, yn fwyaf sydyn, weld bod grwpiau ymgyrchu neu unigolion yn gwneud 

cais [i] ailagor llwybrau sydd heb eu defnyddio ers blynyddoedd neu 

genedlaethau. Mae'n achosi gofid difrifol ac yn effeithio ar werthoedd eiddo. 

Dylai Cymru hefyd gyflwyno darpariaeth i ganiatáu cau hawliau tramwy sydd 

ddim yn cael eu defnyddio ac sydd wedi cael eu cynnwys ar y map diffiniol. 

 

Deddfau Llywodraeth Cymru 1998 a 2006  
 

51. Mae'r Bil Drafft yn dileu cyfeiriadau at gyrff anarferedig a darpariaethau trosiannol a 

ddisbyddwyd yn Neddf Llywodraeth Cymru 1998, yn ogystal â diweddaru cyfeiriadau 

penodol at gyrff eraill a dileu diwygiadau penodol a wnaeth y Ddeddf i ddeddfiadau 

eraill nad oes eu hangen mwyach. 

 

52. Mae'r Bil Drafft hefyd yn diddymu darpariaethau trosiannol yn Neddf Llywodraeth 

Cymru 2006 a darpariaeth gysylltiedig yn Neddf y Gwasanaeth Iechyd Gwladol 

(Darpariaethau Canlyniadol) 2006, sydd wedi eu disbyddu neu sy’n amherthnasol 

bellach. 

 

53. Roedd un ymatebydd yn cefnogi'r cynigion hyn, ac roedd un yn eu gwrthwynebu. Ni 

ddarparwyd unrhyw sylwadau pellach gan ymatebwyr am y cynigion hyn. 

Deddf Etholiadau Cymru (Coronafeirws) 2021  
 

54. Roedd y Bil Drafft yn cynnig diddymu Deddf Etholiadau Cymru (Coronafeirws) 2021, 

gan fod y Ddeddf honno bellach wedi ei disbyddu. 

 

55. Roedd un ymatebydd yn cefnogi'r cynnig hwn, ac roedd un yn ei wrthwynebu. Ni 

ddarparwyd unrhyw sylwadau pellach gan ymatebwyr am y cynnig hwn. 

 

Materion posibl eraill i'w cynnwys mewn Bil Cyfraith Statud (Diddymiadau)  
 

56. Gwahoddwyd ymgyngoreion i nodi darpariaethau eraill mewn deddfwriaeth a allai fod 

yn addas i'w diddymu naill ai yn y Bil hwn neu mewn Bil Cyfraith Statud 

(Diddymiadau) yn y dyfodol. 

 

57. Cafwyd dau ymateb, un gan Mr a Mrs Filce nad oedd yn ymwybodol o feysydd eraill 

o’r gyfraith a allai fod yn addas, ac un awgrym gan y Gymdeithas Mannau Agored. 

Argymhellodd y Gymdeithas y dylid ystyried cynnwys adran 28 o Ddeddf Tiroedd 

Comin 1876, gan esbonio ei bod:  

 

…yn ei gwneud yn ofynnol i reolwyr tiroedd hamdden penodedig lunio 

adroddiadau bob tair i bum mlynedd, gan gynnwys manylion rhenti a 

dderbyniwyd. Mae'r adroddiadau i'w gwneud i'r Comisiynwyr Cau Tir 

(rydym yn credu bod eu swyddogaethau yng Nghymru bellach yn nwylo 

Gweinidogion Cymru). Nid oes adroddiadau o'r fath wedi bod yn ofynnol o 

fewn cof. Nid yw'n debygol chwaith bod rhenti yn cael eu derbyn nawr 

mewn perthynas â thiroedd hamdden. Nid yw'r ddarpariaeth o unrhyw 

ddefnydd mwyach. 

 

Y Gymraeg 
 

58. Gwahoddwyd ymgyngoreion i nodi eu barn ar yr effeithiau y byddai'r Bil yn eu cael ar 

y Gymraeg, ac a ellid newid y Bil i gael neu i gynyddu effeithiau cadarnhaol ar 

gyfleoedd i ddefnyddio'r iaith. 

 

59. Mynegodd yr ymatebydd a oedd am aros yn ddienw bryder cyffredinol ynghylch 

safbwynt Llywodraeth Cymru mewn perthynas â’r Gymraeg, ond ni chysylltwyd hyn 

yn uniongyrchol â'r Bil Drafft na sut y gellid ei wella.  

 

Unrhyw fater arall 
 

60. Roedd cyfle i ymatebwyr godi unrhyw faterion eraill yr oeddent yn teimlo eu bod heb 

gael sylw penodol mewn cwestiynau eraill. Mynegodd y Comisiwn Plant bryder nad 

oedd Asesiad o'r Effaith ar Hawliau Plant wedi ei gyhoeddi ochr yn ochr â'r 

ymgynghoriad. 

Casgliadau a chamau nesaf 
 

61. Ar y cyfan dim ond nifer cyfyngedig o ymatebion a gafwyd, ac roedd y rhan fwyaf yn 

gwneud sylwadau am un neu ddau o faterion yn unig. Dyma’r rhannau o’r Bil yr oedd 

gan yr ymatebwyr y diddordeb mwyaf ynddynt (sylwadau gan o leiaf dri ymatebydd): 

• Hawliau tramwy cyhoeddus sydd heb eu cofnodi 

• Byrddau Cynllunio Parciau Cenedlaethol 

• Datganiadau o anghenion addysgol arbennig 

• Y drosedd o dynnu ymaith bridd heb gydsyniad 

• Cynlluniau Lleol a Chynlluniau Strwythur: darpariaethau trosiannol 

• Ymddiriedolaethau Gweithredu Tai 

• Byrddau Datblygu Gwledig 

• Polisïau ynni mewn cynlluniau datblygu 

 

Roedd y rhan fwyaf o ymatebion yn y meysydd hyn o blaid gwneud y diwygiadau a'r 

diddymiadau arfaethedig.  

 

62. O'r pryderon a'r sylwadau a gafwyd, roedd llawer yn ymwneud â mân faterion 

technegol a mân faterion drafftio. Mae pob un o'r sylwadau a'r pryderon a godwyd 

wedi cael eu hystyried ymhellach ac yn unol â chyhoeddiad y Prif Weinidog am y 

rhaglen ddeddfwriaethol, bydd Bil yn cael ei gyflwyno i'r Senedd maes o law.  

 

63. Bydd awgrym y Gymdeithas Mannau Agored i gynnwys mater pellach mewn Bil sy’n 

delio â darpariaethau diangen yn cael ei ystyried ymhellach, gyda golwg ar y 

posibilrwydd o gynnwys darpariaeth mewn Bil yn y dyfodol. 

 

 




